
YASHIL IQTISODIYOT VA GLOBAL IQLIM 
O‘ZGARISHI: YASHIL IQTISODIYOTNING 

IQLIM O‘ZGARISHINI YENGISHDAGI O‘RNI VA 
GLOBAL HAMKORLIK

Usmonov Murodjon Xolmurod o‘g‘li
Qarshi Davlat Universiteti

“Iqtisodiyot” yo‘nalishi, 1-bosqich talabasi

Ilmiy rahbar:
Ulug‘bek Eshmaxmatov

“Iqtisodiyot” kafedrasi o‘qituvchisi

Annotatsiya: Ushbu maqolada yashil iqtisodiyotning global iqlim o‘zgarishiga qarshi kurashdagi o‘rni va uning global 
hamkorlikdagi ahamiyati tahlil etiladi. Yashil iqtisodiyot – atrof-muhitni muhofaza qilish, iqtisodiy o‘sish va ijtimoiy 
barqarorlikni uyg‘unlashtirgan iqtisodiy model sifatida iqlim o‘zgarishini yengishda muhim rol o‘ynaydi. Maqolada qayta 
tiklanadigan energiya manbalaridan foydalanish, energiya samaradorligini oshirish, chiqindilarni boshqarish va barqaror 
qishloq xo‘jaligini rivojlantirish kabi asosiy yo‘nalishlar ko‘rib chiqiladi. Shuningdek, yashil iqtisodiyotni muvaffaqiyatli 
amalga oshirishda xalqaro hamkorlik va tegishli siyosatning tutgan o‘rni asoslab beriladi.

Kalit soʻzlar: yashil iqtisodiyot, iqlim o‘zgarishi, barqaror rivojlanish, qayta tiklanadigan energiya, energiya samaradorligi, 
chiqindilarni boshqarish, kam uglerodli iqtisodiyot, global hamkorlik, iqlimni himoya qilish, ekologik infratuzilmani 
rivojlantirish.
Abstract: This article analyzes the role of the green economy in combating global climate change and emphasizes its 
significance in international cooperation. As a model that integrates environmental protection, economic growth, and social 
sustainability, the green economy plays a key role in addressing climate-related challenges. The article discusses essential 
components such as the use of renewable energy sources, improvement of energy efficiency, waste management, and 
the development of sustainable agriculture. It further underlines the necessity of international collaboration and policy 
coordination for the successful implementation of green economy principles.

Key words: green economy, climate change, sustainable development, renewable energy, energy efficiency, waste 
management, low-carbon economy, global cooperation, climate protection, development of ecological infrastructure.
Аннотация: В данной статье анализируется роль зелёной экономики в борьбе с глобальными изменениями климата и 
подчеркивается её значение в контексте международного сотрудничества. Зелёная экономика, как экономическая 
модель, объединяющая защиту окружающей среды, экономический рост и социальную устойчивость, играет 
важную роль в решении климатических проблем. В статье рассматриваются ключевые элементы: использование 
возобновляемых источников энергии, повышение энергоэффективности, управление отходами и развитие 
устойчивого сельского хозяйства. Особое внимание уделяется необходимости международного сотрудничества и 
согласованной политики для успешной реализации принципов зелёной экономики.

Ключевые слова: зелёная экономика, изменение климата, устойчивое развитие, возобновляемая энергия, 
энергоэффективность, управление отходами, низкоуглеродная экономика, глобальное сотрудничество, защита 
климата, развитие экологической инфраструктуры.

K I R I S H
Iqlim o‘zgarishi hozirgi va kelajak avlodlar uchun jiddiy tahdid soluvchi global muammolardan biri hisoblanadi. 

Iqlimdagi o‘zgarishlar nafaqat tabiiy tizimlarga, balki iqtisodiy va ijtimoiy rivojlanishning barcha jabhalariga salbiy 
ta’sir ko‘rsatmoqda. Shu sababli, ushbu tahdidni bartaraf etish uchun keng qamrovli, innovatsion va barqaror 
yondashuvlarga ehtiyoj ortmoqda.

Yashil iqtisodiyot (green economy) – atrof-muhitni muhofaza qilish, iqtisodiy o‘sish va ijtimoiy barqarorlikni 
uyg‘unlashtirgan tizim sifatida iqlim o‘zgarishini engishning samarali vositalaridan biri hisoblanadi. U – ekologik 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

https://yashil-iqtisodiyot-taraqqiyot.uz296

YA S H I L  I Q T I S O D I Y O T  VA  TA R A Q Q I Y O T 2025-yil, aprel. № 3.
navbatdan tashqari son. 

xavfsizlikni ta’minlash, resurslardan oqilona foydalanish va iqtisodiy o‘sishni muvozanatli yuritishni o‘ziga xos 
asosiy tamoyil sifatida ilgari suradigan iqtisodiy modeldir. Ushbu yondashuv energiya samaradorligini oshirish, 
qayta tiklanadigan energiya manbalaridan foydalanish, chiqindilarni kamaytirish va tabiat resurslarini barqaror 
boshqarishga qaratilgan. Shuningdek, yashil iqtisodiyot ijtimoiy rivojlanishni qo‘llab-quvvatlab, iqlim o‘zgarishini 
yengish jarayonida muhim omil sifatida namoyon bo‘ladi.

Ba’zi iqtisodchilar yashil iqtisodiyotni tashkil etilgan iqtisodiy maktablarning yo‘nalishi yoki kichik sohasi 
sifatida baholaydi.

O‘zbekiston iqlim o‘zgarishlari, biologik xilma-xillikning yo‘qolishi va yer degradatsiyasidan eng ko‘p 
zarar ko‘rayotgan davlatlardan biri hisoblanadi. Shu bois, hukumat iqlimga moslashtirilgan, ijtimoiy jihatdan 
integratsiyalashgan va ekologik barqaror iqtisodiy modelga o‘tish bo‘yicha barcha imkoniyatlarni safarbar 
qilmoqda.

Yaqinda qabul qilingan ekologik siyosat doirasida 2030-yilgacha mo‘ljallangan Atrof-muhitni muhofaza 
qilish konsepsiyasi hamda 2019–2030-yillar uchun “yashil” iqtisodiyotga o‘tish strategiyasi ishlab chiqildi. “Iqlim 
o‘zgarishi va yashil iqtisodiyotga o‘tish zarurati” sessiyasi doirasida BMT Taraqqiyot Dasturining Tabiat, iqlim va 
energetika bo‘yicha dastur guruhi rahbari Laura Altinger moderatorlik qildi.

Sessiyada ishtirokchilar O‘zbekistonda iqlim o‘zgarishi oqibatlarini yumshatish va ularga moslashish uchun 
“yashil” iqtisodiyotga o‘tish zarurligini, yashil o‘sish bo‘yicha aniq strategik doiralar va harakatlar rejasini ishlab 
chiqish hamda energetika, suv va qishloq xo‘jaligida iqlim muammolariga barqaror yondashuvlarni tatbiq etish 
lozimligini muhokama qildilar. Shuningdek, tabiiy ofatlarga nisbatan barqarorlikni oshirish zarurati ham ko‘tarildi.

Sessiya davomida O‘zbekiston uchun iqlim o‘zgarishini institutsional baholash natijalari ham ko‘rib chiqildi. 
Xususan, davlat dasturlari va yirik infratuzilma loyihalarida sanoat ekologik bahosini (SEB) joriy etish, uglerod 
neytral iqtisodiyotga o‘tishni qo‘llab-quvvatlovchi islohotlar tahlil qilindi.

M A V Z U G A  O I D  A D A B I Y O T L A R  T A H L I L I
Yashil iqtisodiyot va uni rivojlantirishga oid fundamental masalalarni o‘rganishga doir ilmiy izlanishlar 

nafaqat xorijda, balki yurtimizda ham faol olib borilmoqda. Xususan, Nikolas Stern, John Houghton, Ed Peter, D. 
May, Mohammad P., K. Rajendra, S. P. Shukla kabi yetakchi xalqaro olimlar o‘z asarlarida yashil iqtisodiyotning 
nazariy va amaliy jihatlarini chuqur tahlil etgan.

Shuningdek, o‘zbek olimlaridan F. Shodmonov, T. Oripov, A. Karimov, A. Nizamov, M. Tadjibaeva, M. 
Abdurahmonov kabi mutaxassislar ushbu yo‘nalishda qator ilmiy tadqiqotlar olib borib, yashil iqtisodiyotni milliy 
iqtisodiyot modeliga integratsiyalash imkoniyatlarini o‘rganib chiqqanlar.

T A D Q I Q O T  M E T O D L A R I
Ushbu tadqiqot jarayonida quyidagi ilmiy-uslubiy yondashuvlar va tahlil usullaridan foydalanildi: tizimli 

yondashuv, mantiqiy va qiyosiy tahlil, tizimli tahlil, monografik tahlil, kompleks yondashuv, ekspert baholash 
hamda ko‘p variantli prognozlash metodlari. Tanlangan metodologiya tadqiqot obyekti bo‘lgan yashil iqtisodiyot 
va iqlim o‘zgarishi jarayonlariga chuqur va ko‘p qirrali yondashuvni ta’minladi.

TA H L I L  VA  N A T I J A L A R
Atrof-muhit iqtisodiyoti va ekologik iqtisodiyot rivojlanishi asosida ilgari surilgan nazariy tamoyillarning 

iqtisodiy siyosatga joriy etilishi natijasida “yashil iqtisodiyot” tushunchasi shakllana boshladi. Mamlakatimizda 
ushbu yo‘nalishda muhim qadam sifatida O‘zbekiston Respublikasi Prezidentining “2019–2030-yillar davrida 
O‘zbekiston Respublikasining ‘yashil’ iqtisodiyotga o‘tish strategiyasini tasdiqlash to‘g‘risida”gi qarori qabul 
qilindi.

Mazkur qarorda belgilangan ustuvor yo‘nalishlardan biri sifatida “yashil iqtisodiyot”ni qo‘llab-quvvatlashning 
moliyaviy va nomoliyaviy mexanizmlarini ishlab chiqish masalasi ko‘zda tutilgan. Ayniqsa, ushbu siyosatda 
“yashil” iqtisodiyot tamoyillarini ta’lim va fanga integratsiyalash muhim yo‘nalishlardan biri sifatida ajratilgan.

Bunga quyidagilar kiradi:
Ta’lim dasturlarini takomillashtirish: Oliy va o‘rta maxsus ta’lim yo‘nalishlari uchun o‘quv dasturlariga 

yashil iqtisodiyot asoslari, qayta tiklanadigan energiya manbalarini joriy etish, “sof” transportni rivojlantirish va 
energiya tejamkorlik masalalarini kiritish;

O‘quv adabiyotlarini ishlab chiqish: Har xil ta’lim bosqichlari uchun mos ravishda “yashil iqtisodiyot” 
mavzularini qamrab olgan yangi o‘quv adabiyotlarini yaratish yoki mavjudlarini qayta nashr etish;

Kadrlar tayyorlash: Pedagog va ilmiy xodimlarni qayta tayyorlash va malakasini oshirish kurslariga 
“Yashil texnologiyalar”, “Yashil mezonlar asosida ekologik me’yorlashtirish”, “Qayta tiklanadigan energiya 
texnologiyalari”, “Energiya tejamkorligi va energiya samaradorligi muammolari” kabi mavzularni joriy etish;

Ilmiy tadqiqot va innovatsiyalar: Yashil texnologiyalar bo‘yicha ilmiy izlanishlar va innovatsion ishlanmalarni 
qo‘llab-quvvatlash, axborot-kommunikatsiya texnologiyalari (AKT) sohasini yashillashtirish.

“Yashil AKT” deganda, kompyuter texnologiyalari va aloqa vositalaridan foydalanishda ekologik xavfni 
minimallashtirish va maksimal ekologik foyda beruvchi texnologik yechimlarni joriy etish tushuniladi. Bunga 
energiya sarfini kamaytirish, AKT vositalarining xizmat muddatini uzaytirish, ularni xavfsiz utilizatsiya qilish, 
ikkilamchi foydalanish hamda serverlar va ma’lumotlar markazlarini qayta tiklanadigan energiya manbalariga 
ulash kabi chora-tadbirlar kiradi.

Jahon miqyosida «yashil iqtisodiyot» sektori hali ham nisbatan kichik ulushga ega bo‘lsa-da, uning iqtisodiy 
salohiyati ortib bormoqda. Shu bois, ilmiy adabiyotlarda ushbu soha ko‘pincha “yashil kurtaklar” tushunchasi 
bilan ham izohlanadi. Haqiqatdan ham, 2010-yilda global “yashil” sektor mahsulot va xizmatlarining umumiy 
qiymati 2 trillion AQSh dollarini yoki jahon yalpi ichki mahsulotining 2,7 foizini, foydasi 530 milliard AQSh 
dollarini, ushbu sohada band bo‘lganlar soni esa 10 million kishini tashkil etgan(1-jadval).

1-jadval. “Yashil iqtisodiyot” konsepsiyasining rivojlanish bosqichlari.

BOSQICHLAR YILLAR ASOSIY G‘OYALAR

1 1950-1960 Iqtisodiyotning atrof-muhit va insonga salbiy ta’sirini anglab yetish.

2 1960-1970 Inson uchun qulay atrof-muhit va tabiiy resurslarni saqlab qolish 
maqsadida tejamkor (ratsional) iqtisodiyotni shakllantirish.

3 1980-1990 Iqtisodiy o‘sish va sanoat rivojlanishining ekologik jihatdan 
moslashishi iqtisodiyot nuqtai nazaridan maqsadga muvofiqligi.

4 2000-2010
“Erkin bozor”ning biosfera resurslarini saqlab qolish va ijtimoiy 
adolat manfaatlarini himoya qilish, uzoq muddatli davrda iqtisodiy 
barqarorlikni ta’minlashda o‘z-o‘zini tartibga solishga qodirmasligi.

O‘zbekiston Respublikasi Iqtisodiy taraqqiyot va kambag‘allikni qisqartirish vazirining birinchi o‘rinbosari 
Ilhom Norqulov o‘z bayonotida quyidagicha ta’kidladi:

“Ishonchim komilki, biz ogohlantirish xabarini qanchalik tez olsak va “yashil iqtisodiyot” yondashuvlarini 
joriy etishga qanchalik erta tayyorgarlik ko‘rsak, iqtisodiyotimiz shunchalik raqobatbardosh bo‘ladi.”

Uning so‘zlariga ko‘ra, mamlakat hozirgi kunda ilg‘or jahon tajribasini o‘rganmoqda va qurilishda energiya 
samaradorligini ikki baravar oshirish bo‘yicha yo‘nalishlarni izlamoqda. Bu esa modernizatsiyalash zarur bo‘lgan 
asosiy sohalardan biri hisoblanadi.

2025-yil 17-yanvar kuni Markaziy Osiyo atrof-muhit va iqlim o‘zgarishini o‘rganish universitetida “Atrof-
muhitni muhofaza qilish va yashil iqtisodiyot yili” munosabati bilan yirik xalqaro tadbir bo‘lib o‘tdi. Tadbir 
Ekologiya, atrof-muhitni muhofaza qilish va iqlim o‘zgarishi vazirligi hamda Birlashgan Millatlar Tashkilotining 
O‘zbekistondagi Taraqqiyot Dasturi (BMTTD) hamkorligida, Global Ekologik Fond moliyaviy ko‘magida tashkil 
etildi.

Ushbu doirada ikki xalqaro loyiha ishga tushirildi, ularning umumiy byudjeti 2030-yilgacha qariyb 6,5 million 
AQSh dollarini tashkil etadi. Loyihalardan biri – “Biologik xilma-xillikni saqlash bo‘yicha Milliy strategiya va 
harakatlar rejasini hamda 7-Milliy hisobotni yangilashni qo‘llab-quvvatlash bo‘yicha kompleks dastur” – 69 ta 
davlatda, jumladan, O‘zbekistonda ham amalga oshirilayotgan global loyihaning bir qismidir. Mazkur tashabbus 
biologik xilma-xillikni muhofaza qilish borasidagi strategik hujjatlarni ishlab chiqish va takomillashtirishda 
mamlakatlarni qo‘llab-quvvatlashga qaratilgan.

O‘zbekistonda ushbu loyiha doirasida Global bioxilma-xillik asoslari hamda milliy sharoitlarga moslashtirilgan 
yangilangan strategik maqsadlar asosida Milliy strategiya va Harakatlar rejasini ishlab chiqish ko‘zda tutilmoqda.

Shuningdek, Prezidentimiz tashabbusi bilan 2025-yil mamlakatda “Atrof-muhitni muhofaza qilish va yashil 
iqtisodiyot yili” deb e’lon qilinishi barqaror rivojlanish sari qat’iy harakatlarimizni yana bir bor namoyon etdi.

Biz bioxilma-xillikni saqlash va ekotizimlarni tiklashga qaratilgan ushbu ikki yirik loyihani chuqur qadrlaymiz. 
Xususan, G‘arbiy Tyanshan, Nurota va Qug‘itog‘ tog‘ tizmalarida ekotizimlarni mustahkamlash, bioxilma-xillikni 
saqlash tashabbuslari, shuningdek, biologik xilma-xillikni saqlashga oid Milliy strategiya va harakatlar rejasini 
ishlab chiqish O‘zbekistonning uzoq muddatli strategik maqsadlarini belgilashda muhim bosqich sanaladi.

Ushbu maqsadlar Global bioxilma-xillikni saqlash dasturi doirasidagi ilg‘or xalqaro yondashuvlarga mos 
ravishda amalga oshiriladi. BMT Taraqqiyot Dasturi va Xalqaro Tabiatni Muhofaza Qilish Ittifoqining ilg‘or 
tajribalari va ilmiy asoslariga tayanib olib borilayotgan bu tashabbuslarning mamlakatimiz bioxilma-xilligini 
saqlashga xizmat qiluvchi amaliy natijalarga olib kelishiga ishonchimiz komil.

X U L O S A  V A  T A K L I F L A R
“Yashil iqtisodiyot” mintaqaviy rivojlanishni jadallashtiradi, ijtimoiy barqarorlikka erishish imkonini yaratadi 

va ushbu yo‘nalishdagi tarmoqlarda yangi ish o‘rinlarining yaratilishi orqali iqtisodiy salohiyatni oshirishga 
xizmat qiladi. Bu model, ayniqsa, iqtisodiy taraqqiyotni rag‘batlantirishda, yalpi ichki mahsulotning o‘sishini 
ta’minlashda, mamlakat daromadlarini oshirishda, aholining bandligini kengaytirishda va ishsizlik darajasini 
pasaytirishda muhim ahamiyat kasb etadi.

Shu bilan birga, yashil iqtisodiyotga o‘tish jarayoni iqlim o‘zgarishi, foydali qazilmalar zaxiralarining 
kamayishi hamda suv resurslari tanqisligi kabi global tahdidlar xavfini kamaytirishga hissa qo‘shadi.

Biroq, dunyo taraqqiyotini umumiy manzarada tahlil qilgan holda quyidagi xulosaga kelish mumkin: 
agar bugungi kunda o‘zining qudrat cho‘qqisiga chiqqan global sivilizatsiya iqtisodiy rivojlanishda ekologik 
yo‘naltirilgan modelni tanlamasa, globallashuv sharoitida butun sayyoramiz asta-sekin tanazzulga yuz tutishi, 
hatto butunlay yo‘q bo‘lib ketishi xavfi paydo bo‘ladi.

Shu bois, insoniyat oldida turgan eng dolzarb vazifalardan biri sifatida yashil iqtisodiyot tamoyillarini 
amaliyotga keng joriy etish, barcha sohalarda ekologik yondashuvlarni kuchaytirish va xalqaro miqyosda 
barqaror taraqqiyotga yo‘naltirilgan strategik qarorlar qabul qilish zarur hisoblanadi.

